
beau: mais il n'en vit ſortir que deux de leurs Amis, & trois de leurs Amies, si bien que s'auançant diligemment vers Sulpicie, de qui il eſtoit le plus proche ; eh de grace, luy dit-il, dittes moy où eſt l'aimable Clelie ? Helas, luy reſpondit cette Mere affligée, ie m'auançois vers vous pour vous demander si vous ne ſçauiez point ce qu'elle eſt deuenuë : car enfin tout ce que i'en ſçay eſt que dans le meſme temps qu'elle vous a eu quitté pour s'auancer vers ſon Pere, i'ay veû Horace ſuiuy de ceux qui l'accompagnoient qui venoit vers elle : & ie n'ay plus veû un moment apres que des Tourbillons de flames, qui nous ont forcez Clelius & moy, de nous ſauuer dans vn de ces Tombeaux, auec ceux qui eſtoient le plus prés de nous. A peine Sulpicie eut-elle acheué de prononcer ces paroles,

